
Sud Bosne i Hercegovine

Суд Босне и Хецеговине

Broj: S1 3 Iž 049800 24 Iž                                                                 

Sarajevo, 04.11.2024. godine



 

Sud Bosne i Hercegovine u Sarajevu, u vijeću apelacionog odijeljenja sastavljenom od sudija Zvjezdane Antonović kao predsjednika vijeća, Dinke Bešlagić-Čovrk  i Hilme Vučinić, kao članova vijeća, odlučujući o žalbi političke stranke Savez nezavisnih socijaldemokrata – SNSD – Milorad Dodik, sa sjedištem u Banja Luka, ul. Kralja Petra II Krađorđevića br. 15, koju zastupa predsjednik stranke Milorad Dodik, izjavljenoj protiv zaključka  Centralne izborne komisije Bosne i Hercegovine broj: 05-01-07-5-2673/24 od 31.10.2024.godine o poništenju Lokalnih izbora 2024. godine za nivo načelnika u izbornoj jedinici Bosanski Petrovac, u nejavnoj sjednici, održanoj dana, 04.11.2024. godine, donio je

R J E Š E N J E

Žalba se odbija.

O b r a z l o ž e n j e

Zaključkom  Centralne izborne komisije Bosne i Hercegovine broj i datum navedeni u uvodu  odbačen je kao nedopušten zahtjev političkog subjekta Savez nezavisnih socijaldemokrata – SNSD – Milorad Dodik  za  poništenje Lokalnih  izbora 2024. godine za nivo načelnika  u osnovnoj izbornoj jedinici Bosanski Petrovac.

Protiv ove odluke žalbu  i dopunu žalbe je podnijela politička stranka Savez nezavisnih socijaldemokrata – SNSD – Milorad Dodik BIH zbog toga što nije donesena merritorna odluka, nego je zahtjev odbačen iz formalnih razloga.  Nije sporna činjenica da je CIK BiH ovlašten da poništi izbore po službenoj dužnosti, nego je trebao meritono odlučiti i odbiti zahtjev, a ne formalno zaključkom odbaciti isti. Prilikom meritornog odlučivanja bilo bi obrazloženo zašto razlozi iz zahtjeva ne stoje u konkretnom slučaju.  Osim toga žalbom se ukazuje  da  žalitelj nije mogla dostaviti dokaze jer dokazi postoje u GCB- u odnosno ima  dokaze o listićima koji su bez pečata. To je dovoljan razlog da se ponište izbori na određenim biračkim mjestima, s obzirom da se radi o broju listića koji utiću na rezultat za načelnika u  opštini Bosanski Petrovac.

Centralna izborna komisija BiH (u daljem tekstu CIK BiH) je u odgovoru na žalbu predložila da se ista odbije kao neosnovana.

Žalba nije osnovana.

Iz stanja spisa proizlazi da je Centralna izborna komisija Bosne i Hercegovine   na osnovu člana 2.10 Izbornog zakona BiH donijela zaključak kojim je zahtjev političkog subjekta Savez nezavisnih socijaldemokrata – SNSD – Milorad Dodik  za poništavanje Lokalnih izbora 2024. godine u Izbornoj jedinici Bosanksi Petrovac, odbacila kao nedopušten.

 Odredba člana 2.10 Izbornog zakona BiH propisano je da će Centralna izborna komisija Bosne i Hercegovine poništiti izbore u izbornoj jedinici ili na nekom biračkom mjestu, ukoliko ustanovi da je za vrijeme glasanja, ručnog brojanja i/ili elektronskog brojanja glasačkih listića došlo do nepravilnosti koje mogu utjecati na raspodjelu mandata ili na konačno pozicioniranje kandidata na kandidatskoj listi ili koje na drugi način mogu utjecati na rezultate izbora. 

Prema shavatnju apelacionog vijeća odluka CIK BiH koja se osporava žalbom je pravilna i zakonita i donesena u skladu sa odredbom člana 2.10 Izbornog zakona i prilikom donošenja iste nije bilo proizvoljnosti u primjeni. Stoga je suprotno shvatanju žalitelja, pravilan zaključak CIK BiH da samo CIK BiH može po službenoj dužnosti poništiti izbore u izbornoj jedinici ili na nekom biračkom mjestu ukoliko ustanovi da je za vrijeme glasanja, ručnog brojanja i/ili elektronskog brojanja glasačkih listića došlo do nepravilnosti koje mogu uticati na raspodjelu mandatra ili konačno pozicioniranje kandidata na kandidatskoj listi ili koje na drugačiji način mogu uticati na rezultate izbora.

 Pravilnim tumačenjem navedene odredbe jasno proizlazi da CIK BiH može poništiti izbore u izbornoj jedinici ili na nekom biračkom mjestu samo po službenoj dužnosti, a ne po zahtjevu stranke stranke i stoga je odlučila kao u dispozitivu odluke. Za poništenje izbora potrebno je da se ispuni i uslov da je za vrijeme glasanja ili brojanja glasačkih listića došlo do nepravilnosti koje mogu uticati na rezultate izbora. 
Nakon što CIK BiH objavi i utvrdi izborne rezultate, tada između ostalih, političke stranke mogu podnijeti zahtjev za ponovno brojanje glasačkih listića u određenim izbornim jedinicama u kojima su se kandidovali za izbore, kako to propisuje odredba člana 5.30 Izbornog zakona BiH. 

To svoje pravo  iskoristio je u konkretnom slučaju politički subjekt SDA- Stranka demokratske akcije  obrativši se Centralnoj izbornoj komisiji sa zahtjevom za ponovno brojanje glasačkih listića u IJ Bosanski Petrovac za nivo načelnika opštine na biračkim mjestima 030A001,030A002,030A003,030A004,030A005,030A006,030A007,030A008,030A009,030A010,030A011,030A012,030A013 i 030A014. Centralna izborna komisija BiH je usvojila navedeni zahtjev  i naredbom od 26.10.2024. godine naložila Glavnom Centru za brojanje da izvrši brojanje glasačkih listića  u IJ Bosanski Petrovac na navedenim biračkim mjestima za nivo načelnika opštine. Nakon ponovnog brojanja je utvrđeno da su određeni glasački listići koje je birački odbor svrstao kao nevažeći, prilikom ponovnog brojanja utvrdio da su važeći.  Imajući u vidu odredbe Pravilnika o organizaciji rada i utvrđivanja rezultata glasanja u Glavnom centru za brojanje za Lokalne izbore za 2024. godinu  podnosilac žalbe je ulagao prigovore Glavnom centru za brojanje, o čemu je Centralna izborna komisija BiH povodom prigovora donijela i odluke  broj: 05-1-07-5-2668/24 od 30.10.2024. godine, zatim broj: 05-1-07-5-2669/24 od 30.10.2024. godine i broj: 05-1-07-5-2667/24 od 30.10.2024. godine. Osim navedenog o zahtjevu za poništenje izbora u OIJ Bosanski Petrovac za nivo načelnika riješeno je  po prigovorima  Stane Aćimović odlukama Centralne izborne komisije BiH broj 05-1-07-5-2668/24 od 24.10.2024. godine i broj: 05-1-07-5-2669/24 od 30.10.2024. godine. 

Konačno, iz stanja spisa proizlazi da je predmetni zahtjev ovog političkog subjekta za poništenje izbora u izbornoj jedinici Bosanski Petrovac , bez konkretnih dokaza, pa stoga CIK BiH nije mogla navode žalitelja ni smatrati inicijativom za postupanje po službenoj dužnosti. 
Obzirom na navedeno, po ocjeni ovog vijeća, pobijana Odluka Centralne izborne komisije BiH je pravilna i zakonita, a žalba neosnovana, pa je istu, primjenom odredbe člana  81 stav 1 Zakona o upravnim sporovima Bosne i Hercegovine (Službeni glasnik BiH, broj  19/02 -74/10), valjalo odbiti.
PREDSJEDNIK VIJEĆA

         S U D I J A 

